
Psst… qua datti anc paintg! 
DA CHATRINA JOSTY*

P osts e commentaris in-
dignads cumparan 

quests dis en las medias so-
cialas: «Tge, noss paintg 
svizzer n’è betg pli svizzer? 
El vegn da la UE?!»

P er tgi che ha persequità 
attentamain las novi-

tads è quai café fraid: Gia il 
matg ha l’Uffizi federal per 
agricultura communitgà 
che las reservas da paintg 
sajan bassas ed ha auzà per-
quai il contingent per im-
portar paintg da l’exteriur.

P aintg procura damai 
per emoziuns e quai 

betg mo en Migros, Coop e 
cumpagnia, mabain era sin 
l’alp. Sin in’alp en ina val 
bunamain nunenconu-
schenta: La Val Turtmann 
en il Vallais.

I n dals hobis da mes par-
tenari e da mai è da 

scuvrir lieus e products lo-
cals en tut la Svizra. Ch’il 
chaschiel da raclette da 
Turtmann en il Vallais saja 
grondius, ha mes partenari 
udì insanua e cun quai vain 
nus gì motiv avunda da far 
il viadi da trais uras a Turt-
mann. Turtmann è ina pit-
schna vischnanca quasi sin 
il cunfin dal Vallais franzos 

e tudestg, era enconuschen-
ta per sias vatgas da cumbat 
da la razza «Eringer».

I l secret da Turtmann n’è 
però betg ses chaschiel 

da raclette e probabel era 
betg las Eringer – mobain 
la Val Turtmann, sin 1800 
meters sur mar. En questa 
val arriv’ins suenter ch’ins 
ha surmuntà il mut cun 
Unter- ed Oberems. La val 
ha ina lungezza da var 10 
kilometers ed è congualabla 
cun la Val Fex en l’Engia-
din’Ota cun ses bels la-
reschs. Ils schembers si sur 
2000 meters sur mar ma ti-
ran endament la Val S-
charl. Damai, sch’ins na sa-
vess betg, ins pudess pensar 
ch’ins saja en l’Engiadina. 

L a Val Turtmann cun si-
as aclas saja serrada du-

rant l’enviern,  8 mais 
l’onn, ans raquinta pli tard 

il president communal da 
Turtmann. Nus al empren-
dain d’econuscher sco au-
tostöppler. Cun l’entira su-
prastanza communala ha el 
fatg - sco nus - ina spasse-
giada sin la chamona Turt-
mann ed è stut ch’ins ha 
udì a Berna da questa val 
zuppada e da ses bun cha-
schiel. Il meglier chaschiel 
dettia dal rest si qua. 

E ntant che nus al la-
schain ir ad apero, fa-

schain nus la storta per ir a 
cumprar tschigrun, cha-
schiel d’alp e paintg. Nus 
survegnin il davos paintg 
dal di. «Vus avais fortuna», 
di la vendidra, «la glieud 
batta per quest paintg.»  
Perquai stoppia ella limitar 
la cumpra. Ella vendia mo 
pli in paintg per di per fa-
miglia. Ma questas famigli-
as – possessurs dad aclas 
che passentan la fin d’emna 
en la val – hajan da tutta 
sort trics per vegnir a dapli 
paintg. «Jau savess scriver 
in cudesch entir cun da 
questas istorgias!» di la ven-
didra. Quai chapin nus a 
chasa – il paintg è il vair 
stgazi da la Val Turtmann – 
e segir 100% svizzer.

*Chatrina Josty abitescha a Köniz 
sper Berna e lavura sco magistra ed 
autura.

